
Ka jingbym don ïa ki jaka la ka jong :Ka jingeh
ka ba lah ban ap jingma ïa ka lawei

BhogtoramMawroh

Ha ka 22 tarik u ïaïong, 2022, ka Career Guidance and
Counseling Committee jong ka Sohra Government
College kala pynlong ïa ka workshop ba shi sngi halor

ka matpdeng “Ka rukom bam tynrai– Ka jubab ban weng ïa
ki jingeh na ka jingkylla ha ka jinglong jingman ka
suiñbneng’’. Ka College kala khot sngewbha ïa ka NESFAS
bad ka Charlotte Milbank, kaba leh ïa ka wad bniah PhD
na ka skulbah Cambridge ban ïashim bynta ha kane ka
programme. Ka Charlotte Milbank ka dang thoh ïa ka thesis
halor ki bam ba ïoh na ki khlaw bad kala jied ïa ki laitylli
ki jaidbynriew trai muluk ka Meghalaya na ka bynta kane
ka wad bniah. Ka jingkren jong ka halor ka phang‘Ki bam
ba ïoh na ki khlaw na ka bynta ka jingshngaiñ ha ka jingdon
ka bam bad na ka bynta ka jingkoit jingkhiah katkum ki
rukom bam tynrai’ kadei ka bynta ba kongsan ba la ïakren
ha kane ka workshop. Kala kren shaphang ka jingkongsan
jong ki jait jingbam ba ïoh na ki khlaw ha kaba ïadei bad
ka jingthngan, ka jingduna bam bad ka jingjulor ka mariang
sawdong sawkun.

Ha kaba kut, kala kren ruh halor ka jingkongsan ka wad
bniah jong ka na ka bynta ban ïoh ai jingmut sha ki mat
treikam. Ka kynhun na NESFAS kala ai la ki jingbatai, bad
kawei na kine ka dei halor kumno ka rukom bam tynrai ka
lah ban pynduna ïa ka jingeh na ka jingpynjulor ïa ki jingthaw
ba im ba don ha ka mariang. Ha ka por ba la ai ban kylli
jingkylli, ka Charlotte bad ka kynhunnaNESFAS kila ïoh ïa
ki jingkylli, bad kawei na ki jingkylli ka dei halor ka
jingbymdon jaka ki nongrep ha Meghalaya.

Iwei na ki ba wan sngap ila kren halor ka jingnang duna
ki jaka rep ha ka jylla. Ha Ri Bhoi, katkum ka jingong une
uba wan sngap, ula ong ba ka jingwan ki briew na Shillong
ban thied ïa ki jaka ba seisoh ka lam sha ka jingeh namar ba
ki pyndap noh da ka khyndew ban shna petrol pump. Ka
jingthied jaka da ki briew nabar ka district kala nangjur ha
Ri Bhoi. Ïa ka jaka la thied ym tang na ka bynta ban shna
petrol pump, hynrei ban shna ïa ki jaka rijingri ne ban aiwai
kylla sha kiwei. Ki don bun ruh kiba thied ïa ki jaka ban ïoh
die kylla hadien katto katne snem namar balah dor bha.
Katkum ka jingtip ba la ïoh na ka khanasamari ka
snem2011,76na ka 100 ki longïing ha Meghalaya kim don la
ka jaka bad lah ban antad ba bun na kine ki dei na Ri-Bhoi.
Kane, lehse, kan dei ka jingbakla ba khraw. Bun na kine,
lehse ki dei ruh naEast Khasi Hills.

Katto katne taïew bala leit, ha ka participatory natural
resources assessment workshop bala pynlong da ka NESFAS
(North East Slow Food and Agrobiodiversity Society) ha kawei
ka shnong ha East Khasi Hills, la pynpaw ba ym don iwei ruh
ha kata ka shnong kiba don jaka la jong ban shna ïing ne ban

rep. Ïa ka jakabaroh la long trai da kawei ka Kur kaba la aiwai
kylla sha ki nongshong shnong hangta na ka bynta15 snem.
Ka durbar shnongkala aiwai kylla sha ki katto katne ki
longïing ha ka shnong kiba aiwai kylla pat sa sha kiwei ki
longïing na ka bynta 4 snem. Kaei kaba jia ka long ba don lai
syrtap kiba long trai ha ka shnong. Ha kum kane ka khep,
kiba don ha trai eh kiba ju siew bun na ka bynta ka
jingpyndonkam ïa ka jaka.

Kane ka jia namar ba ki trai ki hap ban ïoh bun ka bai
waiban ïoh nong. Kum ka nuksa, lada ka bai wai ba lum da ka
Kur ka long 2000/- tyngka shi akar ha ka shi snem, ka durbar
shnong kaba aiwai kylla sha ki longïing ka hap ban lum tam
ban ïa ka 2000/- tyngka shi akar ha ka shisnem ba kan lah ban
siew ïa ki ba halor bad ban ïohnong. Kine ki longïing pat ki
hap ban shim tam shuh shuh na ki longïing bawai biang ban
mih ka dor bad ban ïohnong. Ha kaba kut, kito ki bym lahï oh
ki dei ma ki ki ba siew kham bun. Kane ka long pyrshah ïa ka
nongrim ka jingleh hok ha ka imlang sahlang.

Kane ka shnong kala don naduh ki por phareng. Hynrei
ki longïing hangne pat kim pat ju long trai ïa ka jaka kaba ki
sah ne trei. Ym tang ba ka pynnoh mynsiem hynrei ka pynwit
ruh – ka kynhun trai muluk bym long trai ha la ka shnong.
Kaba pynwit eh ka deiba, kumba la lap na ka jingwad bniah
ka NESFAS, ba kane ka ju jia bha ha kiba bun ki bynta ka
East Khasi Hills. Kane kam dei kaba shu jia khyllah hangne.
Kumta ka jingkylli kaba mih ka long haduh katno kala rim
kane ka rukom? Kane ka dei ka bym shai. Ka jingïapher
hapdeng ki jaka shimet ne ki rikynti bad ki jaka raid ne ri
raid ka i kumba kala don naduh hyndai. Ka jingsynshar ki
dohlieh kala pynjur ïa kane ka jingpynïapher kaba lam sha
kane ka jingeh.

Na ka bynta ki jingtip ba bniah halor kane, lah ban pule
ïa ka kaiphod bala ai kyrteng ‘Land tenure system and
landlessness in Meghalaya: a Literature Review’ da u Jakrimre
Momin bad Bhogtoram Mawrohna ka website jong ka
NESFAS. Sa kawei pat ka jingthoh ba lah ban ïarap ha ka
jingsngewthuh shaphang ka jingkylla ha ka rukom bat
khyndew (kata,na ka jinglongtrai ka shnong kaba hiar sha ka
jinglongtrai shimet) ka dei ka 2019 ‘Citizen’s Report on the
Unregulated Coal Mining in Meghalaya’. Ïa kane ka
jingthohlah ban ïoh na https://raiot.in/download-citizens-
report-on-the-unregulated-coal-mining-in-meghalaya/. U
nongthoh u dei u dkhot ka drafting committee kaba la ai ïa ka
kaiphod sha ka Supreme Court. Ka ïingshari kala kren
shaphang kane ka kaiphod ha ka jingbishar bakhatduh jong
ka halor ka jingtih dewïong.

Ki lah ban don kibanongbakane ka jingpynbeit ba mynta
kam dei ka jingeh bakhraw. Namar ba ka jia hapdeng ki
dkhot jong kajuh ka shnong ne para doh para snam,kan ym
don ka jingkhñiot beiñ. Ka jingshem ha ka shnong kumba la

thoh ha kane ka article ka pyni da kumwei pat. Katto katne
snem mynshwa, ka Kur ba long trai ïa ka jaka kala tyrwa ba
baroh ki longïing ha ka shnong kin hap ban siew ïa ka kynja
khajna. Ïa kane la kyntait da ka durbar shnong da kaba ong
ba ka long pyrshah ïa ki rukom hyndai jong ki Khasi. Kane
lehse ka mih na ka rukom b aju leh ha rilum Jaiñtia.

Hashwa ki por ban wan ki phareng, ka Hima Jaiñtia ka
dei kawei na kiba khlaiñ tam kaba la mih na ki lum ka

Meghalaya. Kane kala nangïar ka jingsynshar wat sha ki thor

ka Sylhet ha kaba la sengïa ka Jaiñtiapur kum ka nongbah

jong ka Hima. Kumba la khmih lynti, ka jingwan poi ki phareng

ha ka thaiñ kala wanrah ïa ka jingïakynad hapdeng ka Hima

Jaiñtia bad ki phareng. Ha kaba khatduh, ha ka 15 tarik u
Lber, 1835 kane ka Hima kala duh ïa kajinglaitluid bad la

kurup noh ïa ka da ki phareng. Kane kam mut ba ki briew ka

Jaiñtia kila pyndem pura ha ki nongwei.

Ha ka snem1860, ïa ka khajna House Tax la pyntreikam

ha rilum Jaiñtia. Ïa ka jingpyntreikam ïa kane la pynbna

paidbah da u ManikPakyntein ha ka Dorbarba la long ha
MïnkoiPïrdiha ka snem 1859. Ha kajuh ka snem, la

pyntreikam ïakiba bun ki jinglum khajna ba kynthup ïa ka

Income Tax bad ki khajna khaïi. Ki briew ka Jaiñtia kila

pyrshah ïa kane. Kaba la wanrah ïa ka jingïaleh pyrshah ka

dei ka rai jong ka sorkar phareng ban pynsangeh ïa kawei ka

jingleh kmen jong kane ka thaiñ. Ïakane ka jingïaleh pyrshah
la ïalam da U Kiang Nangbah. Ba la kha na ka kmie jong u, ka

Rimai Nangbah ha Tpep-Pale,Jowai, ula long u nongrep ha

kaba u kñi jong u ula ju ïakhun pyrshah ïa ki phareng. Haba

u Kiang Nangbahula ïoh sngew shaphang kane ka jingthmu

ban lum khajna, ula pynbba ba, “Ki trai shnong kim ju siew

khajna sha ki nongwei”. Ka jingïaleh pyrshah kala kut haba
la kem ïa u Kiang Nangbah da ki phareng hadien ba ula shah

shet kylla ha uwei na ki paralok jong u. La bishar ïa u bad la

phasi ha Ïawmusiang ha ka snem 1862.

Kaei kaba kane ka Kur ka tyrwa sha ka shnong ka ïasyriem

ïa ka khajna house tax ba la thmu ban lum da ki phareng. Ka

jingthmu ban lum da ki briew ba na shnong hi ka pyni ïa ka

jinghiar ka longbriew manbriew kaba ha ka jingshisha
mynshwa ka ju don ka jingtehsong. Ka pyniruh ïa ka jingjynjar

ba mad da ki briew bym don jaka la jong ha ka jylla. Ka lah

ban long ba ha ki por ban sa wan, kane ka jinglong jingman ka

lah ban nangsniew shuhshuh ha kaba ynlah ban mih sa da u

Kiang Nangbah bathymmai; ha kane ka kynti, ym ban ïakhun

ia ki nongwei hynrei ïa ki nongshun ba napoh (kumuta u
paralok ba la shetkylla ïa u) ban pyllaitim ïa ki traimuluk.

Shaphang u nongthoh:

U Bhogtoram Mawroh u dei u Senior Associate, Research and

Knowledge Management ha NESFAS bad lah ban thoh sha u

ha bhogtoram.nesfas@gmail.com (Phaidien)

Haba im ka ktien, im ka jaidbynriew, haba
ïap ka ktien, jah noh ka jaidbynriew

      J.Kharbuli, Lawjynriew

Ha ka kot Khubor kaba shi tarik u Naiwieng 2011, ha
ka sla kaba 5, Heading- ‘Pynlong Seminar Ka Khasi
Author Society’, halor ka phang Ka Ktien Khasi bad

ka jingïaid  ka por. Ia kane ka Seminar la pynlong ha ka 26 10-
2011, ha Rev.Thomas German Jones School, Mawphlang, u
Bah N.K. Lyngdoh u Lyngdoh ka Hima Mawphlang u la long
u Kongsan, u la plie ïa ka Seinar.

Haba ngi pule ïa katei ka khubor halor ba la kdew haneng,
nga shem ba ki prong jabieng, ki riew semphang jong ka
Jaidbynriew  ki la ïa kynlur bad ïatai bniah shaphang ka
ktien Khasi ki ktik ïa ka jingmut jingpyrkhat jong nga, kumta
nga kwah ban bynrap lang ïa katei ka phang watla nga long
tang u riewmadan.U Kongsan ha ka jingïakren ha kawei ka
jingbah hapoh Delhi ïa ka jingkren jong kiwei pat ki
jaidbynriew la pynwan sha ka ktien jong ki kaba ki nongsngap
ki sngewthuh lyngba ki kor ki bor ba la pynbiang katba ïa ka
ktien Khasi pat ym shym la pynwan ïa ka jingkren sha ka
Ktien  Phareng. Hangne u buh ka jingkylli, Balei u pynpaw
ruh ïa ka jinglyngngoh  ban shem ba ki Khasi para Khasi ruh
ha kine ki sngi kim ju ïakren shuh da ka  Ktien Khasi, hynrei
da ka Ktien nongwei (Phareng). Une u rangbah u kvntu ïa ki
para doh para snam ban pyrkhat khia halor kane ka phang.

Ia katei ka phang la ïakren ha ki saw tylli ki shnat ba la
ïalam da ki dkhot ka Khasi Author Society.

 I Dr. (Kong) B.War, I kren halor ka shnat-”Ka
jingpyndonkam ïa ka Ktien Khasi ha ki jaka sor, Ine i longkmie
i pynpaw ka jingsngewkhia bad ka jinglyngngoh ba wat haba
ka Sorkar  ka la pynjari ïa ka ktien Khasi da ka Aiñ kum ka
Associate Official Language naduh ka snem 2005, pynban
ym don ba kheiñ  snep ïa  ka i ka jong. “Bun ki nongkren
lyngba ka Doordarshan ba ki kren khleh Khasi khleh  phareng.
Shuh shuh  I ong, “Ka jingshisha ba ka ktien Khasi ka long ka
atiar kaba khlaiñ tam ban pynneh pynsah ïa ka jinglong tynrai
ka Jaidbynriew. I kyntu namarkata ïa ki parakher paramer
ba ngin sngewsarong, sngewkhia, sngewieit bad sngewtynnad
ban kren ha la ka jong ka ktien ba ngin lah ban pynim ïa ka
kumba kiwei pat ki jaid ktien ki im bad ïai san ryngkat
ryngkat bad ka jingnangroi jong ka Jaidbynriew ha ka thoh
ka pule.”

U Dr.(Bah ) S.Lamare u kren halor ka shnat "Ka jingmyntoi
haba ka ktien ka ïoh rung ha ka Eight Sechdule jong ka Riti
Synshar ka ri India.” U la ïathuh ba ki jingmyntoi ki long:-

1. Ka jingpyntrei kam ïa ka ktien Khasi da ka Sahitya
Akadami bad kaba ai ïa ka Sahitya Akadami Award ïa ki
nongthoh. 2. Ka subject Khasi kan ung kum ka subject ban

hikai ha ki College bad Univer sity jong ka ri India.

3. Ka subject Khasi kan rung kum ka subject ha ka
jingïaleh Examine rung kam Indian Civil Service.4 Lah ban
kren ha Lok Sabha da ka ktien Khasi kumba long kiwei pat ki
Nongmihkhmat kiba wan na ki Jaidbynriew ba la pynrung ïa
ka ktien jong ki ha ka Eight Schedule.Dang don shibun bah
ki jingmyntoi kiba lehse ym lah ban kdew lut hangne, u
kyntu namarkata kum ka jaidbynriew naduh ki nongsynshar
kiba long ki Nongmihkhmat ha Delhi, ha ka jylla haduh ki
Seng Bhalang ban ïaleh shitom ban pynïoh jaka ïa ka Ktien
Khasi ha ka Eight Schedule. Une u rangbah u pynkynmaw ki
ktien u Fr.H.Elias kiba ong, “Haba ka ktien ka im, ka
Jaidbynriew ka im.

U Babu S.S.Majaw u kren halor ka shnat, “Ka kyrdan ka
Ktien Khasi kumba long haduh mynta”  U la ïathuh ba mynta
la lah ban thoh da ka ktien Khasi haduh ka kyrdan Ph.D Shuh
shuh u ong, “Mynta hi ka snem 2011 ka skul BahNEHUka la
pynkupburom ïa uwei u Khasi ha ka kyrdan Ph. D. halor ka
Ktien Khasi  U pynpaw ruh ba naduh ba la ithuh ïa ka Ktien
Khasi kum ka ktien synrop.Ka Sorkar jylla ka la pynmih ïa
ka Rule ba lah ban thoh sha ka Sorkar da ka ktien Khasi.

U kyntu ban shim ïa kane ka kabu kaba long  ka jingmyntoi
ïa ka jaidbynriew. Une u Rangbah u pynkynmaw u la ai ruh
ka jingkynthoh ban shem ba don ki Khasi kiba sngewsarong
ba kim nang ban ken Khasi . U ong ba dei halor kane ka
nongrim  ba  ka United Nations ka ong ba ka ktien Khasi ka
don ha u dak ka jingma ba lah ban jah noh namar la lap ba
don bunki Khasi kiba la ïakren da ka ktien Phareng ne Hindi
haba kren para Khasi.

U Dr.J.Syiemlieh u kren halor “Ka jingdonkam ïa ka ktien
Khasi ha ki lad pathai khubor, u kdewa ka jingleh thur mur
kaba buh beit ïa ka Ktien Khasi da ki Kotkhuborba bunsien
ka ïalam bakla bad pynlong ïa ki nongpule ban nym
sngewbang bad sngewshoh jingmut ïa ki kyntien kiba shon
ha ka  Kotkhubor.U Dr.Joseph, u ong, “Ka jingkhring jong ka
Kotkhubor ka shong eh ha ka jingnang bad jinglah u nongthoh
khubor ban buh ki kyntien kiba sngewtynnad.” U Secretary
ka Khasi-Jaiñtia Welfare  Association u Bah S.S.Rynjah  u
kyntu bad pynshlur  ïa ki Khun Khasi ba kin ïaleh ban thoh
da ka ktien Khasi haba thoh sha  ka Sorkar Jylla bad u ïathuh
ruh ba ka Assocïation ka kloi ban ïatrei lang bad ka  K.A.S. ha
kaba ïaleh ban pynrung ïa ka Ktien Khasi ha ka Eight Sched-
ule ka Riti Synshar ka Ri India.

U Bah Dino S.Dympep uba long u dkhot jong ka Meghalaya
People Human Right Council u buh ka jingkylli, “Hato u M.P.
jong ngi u kitkhia ne em ban ïaleh ban pynrung ïa ka Ktien
Khasi ha ka Eight Schedule?” U buh ruh ka jingkylli ïa ki

Seng Bhalang baroh, Hato ki la ai mo ka jingkyrshan ïa ka
K.A.S ha kane ka jingïaleh. U  la ïathuh ba na ka liang ka
Council ka don ka jingthmu ban pynkhlaiñ  ïa ka  ktien Khasi
da kaba pynwan sha ka ktien Khasi katto katne ki jingthoh. U
ïathuh ba ka U.N.E.S.C.O. ha ka Conference ha ka snem 2001
ka la buh ïa ka Ktien  Khasi ha ka kyrdan kaba saw kaba mut
bym don jingshngaiñ shuh.

I Dr. (Kong) Caroline Wahlang, H.O.D. Journalism & /Mass
Communication Department EFC University i la ai jingmut
ba kan long kaba dei eh ban don ka jingthoh khubor na ka
bynta ban kyntiew ïa ka rukom thoh Khasi. Ha katei ka Semi-
nar ki pynpaw ka jingsngewdiaw ban shem ba hapdeng ki
Khasi kim kwah shuh ban kren Khasi. Ha kaba pynwai noh
ïa ka Seminar u Bah PKharshing, General Secretary ka Khasi
Authors Societyukyntu ïa ka Jaidbynriew ban long kiba shlur
ban thoh da ka ktien Khasi sha ka Sorkar Jylla kumba ka
Sorkar ka la plie lad da kaba pynjari ïa ka Aiñ Meghalaya
State Language Act 2005. U pynpaw ruh ka jingsngewskhem
ban ong, “Ba lada ngi para Khasi ngi ïakren da ka ktien Khasi
kumba kiwei pat ki Jaidbynriew heh paid ki kren, ngin lah
da kaba suk ba pyndam noh ïa u dak ka jingma ba la buh da
ka  U.N.E.S.O.

Haba phai sha ki phew snem ba la leit, ka Jaidbynriew
Khasi-Pnar ka la jed ïa ki Nongmihkhmat (MPP) sha ka Dorbar
Parliament .Hynrei kine ki Nongmihkhmat ki ieit Jaidbynriew
tang ha shuwa ka Election, ynda ki la shah jied ki la jah lynti
noh ha Delhi, lait noh tang u Rev. J. J. M.Nichols Rov bad u Prof.
G.GSwell. Kineki arngut ki ieit  jaidbynriew ki la trei mot
ïalade ha kaba ka Jaidbynriew kan nym klet shuh. U Rev.
J.J.M. Nichols Roy da ka Sixth Schedule. Kane ka Schedule ka
ïada ïa ka Jaidbynriew halor ka jinglong trai ïa ka khyndew ka
shyiap, ka khlaw ka btap, um ka wah, ka synshar khaddar, etc
bad U Prof. G.Swell pat da ka Central University bad buh ha
Shillong ka Nongbah Jylla Meghalaya, kaba kyrteng ka North
Eastern Hill University. Kane ka skul  ka la plie lad ïa ka
Jaidbynriew ban ïoh pule ha ki kyrdan ba kham shalor.

Kumta nga sngewdei ban ai jingmut ïa ka K.A.S. ba kan ïa
syllok bad kyntu u Bah Vincent H.Pala uba long u
nongmihkhmat (MP) uba ka Jaidbynriew Khasi-Pnar ka la
jied bad uba long mynta u Minister of State hapoh ka Sorkar
India, un kner ïa ka ktien kamon kti kadiang bad ïaleh shitom
ban pynrung ïa ka Ktien Khasi  hapoh ka Eight Schedule ka
Riti Synshar ka Ri India. Lada u lah ban pynurlong kan long
kum u mot   ba u trei ban sah kynmaw ïa ka kyteng u hapdeng
ka Jaidbynriew Khasu-Pnar pateng la pateng.Haba im ka
ktien ka thylliej, ka Jaidbynriew ruh ka im bad ïai sah kumba
long kiwei kiwei de ki ïaid ktien ha Ri India, kiba la rung
hapoh ka Eight Schedule.(Phaidien.)

Balei bun ki MLA kim
shim khia ïa ka pule

puthi ha ka jylla?
Man ba leit sha ki shnong kiba kham pajih na ka sor Shillong
kawei kaba paw shai kdar ka long ka jingduna ki jaka pule
khamtam na ka bynta ka Klas 11 bad 12. Wat haba don ki skul
haduh Klas 10 ruh ki don bun ki jingduna. Don ki skul kiba ïoh
jingsiew katto katne na ka sorkar khnang ban siew tulop ïa ki
nonghikai. Don kiwei pat ha kiba ki nongpynïaid shnong ki hap
khrong na man la ka dpei ïing ban ïoh siew tulop ïa ki nonghikai.
Ynda ki khynnah pule ki la lah pyndep ïa ka Senir School Leaving
Certificate (SSLC) lane ka matrik ki hap ban bteng ka jingpule
jong ki sha sor Shillong lane ki hap ban ïaid kjat da ki phew mer
ban poi sha ka skul Higher Secondary (10+2) kaba jan tam. Bun
ki kmie ki kpa kim kot bor ban phah pule ïa ki khun jong ki sha sor
Shillong namar ba hap ban wai ïing sa bad kiwei ki jinglut jingsep.
Te haba kumta shu kut noh ha kaba pep skul shiteng samoi.  Kito
kiba na ka ïing ka sem kaba kham biang ki phah pule ïa ki khun
jong ki sha Shillong. Kiwei pat ki shu kut noh ka jingpule.
Dei namar ban ai jinghikai ïa kiba pep skul shiteng por ba ka
sorkar kmie ka pynmih ïa ka polisi trei kam ha ka liang ka pule
puthi ïa kane la khot ka New Education Policy (NEP) lane ka
rukom pyrkhat thymmai ha ka rukom ai jinghikai ha ki skul, kolej
bad skul bah (university). Ka jingthmu jong ka NEP ka long ba
lada ki don ki khynnah kiba na kano kano ka daw ki hap ban pep
skul noh namar kim lah ban pyndep ïa ka jingpule jong ki, te kin
ïoh noh da ka jinghikai kumno ban trei ïa kiwei pat ki jait kam. ïa
kane la khot ka skill education lane ka vocational education kaba
mut ka jingai jinghikai ban trei da ka kano kano ka kam kaba u
lane ka khynnah ki don ka sap trei.
Katkum ki khubor kiba mih na ka por sha ka por la kdew ba ka
jylla Meghalaya ka long kaba sah dien tam napdeng ki para jylla
shatei lam mihngi ha ka jingpule puthi. Ngi ïa ryngkat bad ka
Bihar – ka jylla kaba naduh kham mynshuwa ka long kaba
shadien bha ha kiba bun ki jingthew. Ha kine ki khyndiat sngi ngi
la ïohsngew ruh ba ka don ka report kaba ong ba ka jylla
Meghalaya ka long kawei na ki jylla kiba duk tam ha ka ri India.
Kaba sngew diaw ka long ba ïa kine ki report ym don ba rah
jingkylli ha ka dorbar thaw-aiñ. Ki MLA na ka liang pyrshah ki lah
dei ban kylli balei ka jylla ka hiar haduh katne ha kine ki khyndiat
snem mynta. Kat kiei kiei ki jingtei ngi ïohi tang ha sor Shillong
lane ha ki sorbah distrik (district headquarters). Tang shu la ïaid
kham pajih na kitei ki jaka ngi shem ia ki jingeh har rukom.
Ka jingeh kaba hakhmat eh mynta ki long ha ka liang ka pule-
puthi bad ka jingpep skul shiteng por ki khynnah (drop out).
Kane ka la nang kiew katba nang ïaid ki snem. Haba ki khynnah
samla rit bad kiba lah kam heh ruh ki pep skul noh namar ba ym
lah kyrshan shuh na ïing ka jingkylli ka long – hato ka sorkar ka
sngewkhia ïa kane? Hato u/ka MLA ki sngewkhia jingmut ne
em ban ïohi ba ki khynnah ha ka jaka ba kin don ha skul ki hap
leit ap blang, ap masi pynban? Kane ka dei ka juk stad kaba
tyllun stet bha. Hato kine ki heprit kiba pli kiba lah pep skul noh
tang shiteng por kin lah hi mo ban ïabeh lem bad kiwei pat kiba
ïoh lad ban pyndep ïa ka jingpule jong ki?
Kawei ka apot kaba wan hap khamtam ïa ki khun kynthei samla
jongngi ka dei kata ka jingïoh khun khynnah (teenage pregnancy)
ïa kaba ki stad kot ki batai ba ka long kawei na ki daw jong ka
jingduk tasam ha kane ka jylla jongngi. Bunsien kine ki samla rit
kiba dang 14-15 snem ka rta ngi ïohi ba ki la bah khun ha ka jaka
ba kin dang bteng ïa ka jingpule jong ki. Kat ban dap 20 snem ka
rta ki la ïoh 4 lane 5 ngut ki khun bad bunsien u tnga uba ki
ïashong dang kham khynnah u lah ïehnoh ïa ki. Bun na kine ki
longkmie khynnah ki hap ha ka apot ha kaba ki ïoh lok biang sa
da uwei bad ki khun ki ïoh kpa-nah. Kane ka wanrah shibun bah
ka kynrum kynram ha ki longïing longsem. Bad ka jingduk ka
nang ban namar ka jingïoh kaba duna bad ka jinglut ha ka ban
pynheh pynsan ïa ki khun pat kaba khia.
Bunsien ha ka imlang sahlang jongngi ngi ïa pynshlur ïa ki
kynthei ba kin kha khun shibun ngut bad ngi da ong ruh ba
uwei pa uwei u khun lane ka khun kin wanrah la ujong u khaw.
Kine ki jingkren kim ïahap shuh mynta ha kane ka juk ha kaba
nalor ka bam ka dih ba dei ban pynbiang ïa ki khun ba kha,
kaba kham kongsan ka long ban tei ïa ka lawei jong kine ki hep
rit da kaba ngi ai ïa ki ka jingtei jong ka jabieng lyngba ka pule
puthi. Ka jingpule ka dei ka spah bah ha kane ka juk namar ka
ïarap ïangi ban sngewthuh ïa ka eh ka shon bad kumno ban
ïaleh pyrshah ïa kane. Kane ka dei ka juk “technology” lane
kaba trei kam da ki mashin bad ki kor kiba har rukom bad ruh
ka juk komputor. Khlem kine wat ka rep ka riang ruh kam seisoh
namar ym lah ban pynïaid ïew ïa ki jingmih na lyngkha.
Dei hangne keiñ ba ka jingpule ka long kaei kaei kaba kongsan
tam. Bad dei hangne ba ki nongjied MLA ki dei ban kylli na u/ka
MLA ba ki la leh aiu ban wanrah ïa ka pule puthi kham jan sha ki
shnong khnang ba yn ym don shuh kiba sahdien (no one should
be left behind) ïa kiba ka United Nations lane ka sorkar kaba la
thaw da ki ri ka pyrthei baroh ban peit ïa ka jinglong jingman jong
ki briew kylleng sawdong ka peit pyrman bha. ïa kita ki jingthew ïa
ka longbriew manbriew lyngba la khot ki Sustainable Development
Goals (SDG) lane ki thong kiba ki sorkar jong ki ri ka pyrthei baroh
ki dei ban buddien khnang ban lah ban ïai don ha kane ka pyrthei
khlem da pynjot pynjulor ïa ka. Kawei na kine ki 17 tylli ki thong ka
long ban ai ïa ki lad jingpule ïa baroh. Sngewsih ban ong ba ki MLA
jongngi kim salia bad kim shim khia ïa kane ka thong kaba hakhmat
tam. Bunsien ki kham kloi ban wad tang ïa ki kam pynroi kum ka
ban shna surok lane ban pynpoi um ha ki shnong khnang ba kin
ïoh ai kontrak ïa kita ki nongkyrshan jong ki.
Haduh mynta dang duna ki MLA kiba shim khia ban wanrah ïa ki
skul khamtam ha ki nongkyndong. Imat ki sheptieng ïoh ki nang ki
stad noh ki khynnah bad samla bad ki buh ïa ki jingkylli hakhmat
jong ki. Ka jingbym lah jongngi ban buh jingkylli na u ne ka MLA
bad ban kheiñ ïa ki kum ki kynja syiem ba dei ban shu ai burom
man ka por ka la pynjot ïa ka synshar khadar ha kane ka jylla
bad ka la pynsah dien bad pynsah duk ïangi khamtam ha ki
nongkyndong. Lano keiñ ngin ïa kyndit thiah?


